
Паміж жыццём мастака, яго самавызначэннем і памяццю нашчадкаў 
ёсць розніца, якая з цягам часу мяняецца і ўсё ясней выяўляе ўнікаль- 
насць асобы творцы. Напэўна, ступень адпаведнасці гэтых трох пазіцый 
паказвае ролю мастака ў стварэнні нацыянальнай культуры.

Беларускае мастацтва першай паловы ХХ-га стагоддзя мае рэдкую 
асобу, вельмі раскіданую ў сваіх творчых памкненнях і яшчэ не акрэсле- 
ную даследчыкамі ў цэласнасці сваёй з’явы. Гэта Язэп Драздовіч. У жыцці 
ён быў мастаком, фельчарам, пісьменнікам, краязнаўцам, археолагам, 
настаўнікам, знаўцам астраноміі, вандроўнікам. У гісторыі пра яго пішуць 
як пра пачынальніка беларускай мастацкай школы новага часу [1.C.14], 
“беларускага Леанарда да Вінчы” [2, с.164], мастака-летуценніка [3, с.5]. 
Разнастайнасць сваёй творчасці ён падкрэсліў у аўтапартрэце “Трыглаў" 
/1943/, дзе паквзаў сябе ў трох іпастасях: мастака, мысляра і навукоўца. 
Рэнесансны тып творцы, якіімкнуўся ў сваёй дзейнасці аб'яднаць раз- 
галінаванасць чалавечых ведаў ХХ-га стагоддзя. Напэўна, таму неабходна 
столькі розных адзнак і абумоў у мастацтвазнаўчым аналізе яго спадчыны, 
і таму немагчыма і нецікава разважаць пра яго творы ў адарванасці ад 
самога мастака і яго лёсу. Менавіта праз аналіз тыпу творчасці Драздовіча 
можна знайсці разгадку гэтага няўрымслівага чалавека.

Мастацкую культуру ўтвараюць тры тыпы творчасці. Суіснуюць яны ў 
непарыўных кантактах, падпітваючы адзін аднаго і надаючы своеа- 
саблівую афарбоўку розным гістарычным часам. Два з іх добра вядомы: 
народная і прафесійная творчасць. Розніца паміж імі вялікая, бо першая 
зарыентавана на калектыўны вопыт і густ, другая — на індывідуальнасць 
мастака, яго непаўторнасць. Трэці тып творчасці памежны і нясе шмат 
рыс, характэрных як для народнай, так і для прафесійнай культуры. За- 
вецца яна па-рознаму. Часцей за ўсё пра яго кажуць як пра мастацтва 
прымітыву альбо наіўнае мастацтва. Апошнім часам пачалі ўжываць назоў 
“інсіта”, што азначае “прыроднае”. Найбольш яркія прадстаўнікі інсітнай 
творчасці з’яўляюцца ў пераломныя часы гісторыі народаў, калі адбы- 
ваюцца сацыяльныя зрухі і амаль поўнае аднаўленне мастацтва. Дзеля 
прыкладу можна нагадаць асобы балгарына Захарыя Зографа, мексіканца 
Хасэ Пасаду, грузіна Ніко Пірасмані. Традыцыйная культура на гэТы мо- 
мант страчвае сваю самадастатковасць і ўжо не рэалізуе патэнцыял тале- 
навітых яе носьбітаў, якія адыходзяць на самастойны, стылістычна недэт- 
эрмінаваны шлях. Пры гэтым у іх творах падсвядома захоўваецца непа- 
рыўная еднасць з народнай культурай, якая не дазваляе ім перайсці кан- 
чаткова ў стан індывідуальнага прафесійнага мастацтва. Іх жыццё робіцца 
суцэльным творчым актам, губляе празаічную логіку ўпарадкаванасці.

Лёс такіх мастакоў залежыць ад агульнага стану нацыянальнай культу
ры* наяўнасці дзяржаўнай альбо прыватнай апёкі. На жаль, у гэтым Язэпу 
Драздовічу не пашчасціла. Атрымаўшы чатырохгадовую адукацыю і зве-

даўшы поспех на пачатку сваёй дзейнасці, мастак далей развіваўся ў 
сітуацыі стагнацыі беларускай культуры. Змушанае вяртанне ў народную 
стыхію вёскі замацавала яго стан маргінала, блізкага, але не тоеснага на- 
роднай традыцыі.

Пачынаў Язэп Драздовіч артыстычную кар’еру як прафесійны мастак. 
Віленская мастацкая школа прафесара І.Трутнева і трывалыя творчыя 
кантакты з вядомымі дзеячамі культуры зрабілі яго выказчыкам ідэйных 
пошукаў беларускай інтэлігенцыі. Яго творы цалкам адпавядаюць асвет- 
ніцка-рамантычнаму зместу нацыянальнай культуры і панаваўшым у тым 
часе асноўным мастацкім плыням — сімвалізму і мадэрну. Недастатко- 
васць рамэсніцкага мастацтва і скаванасць малюнка можна растлумачыць 
адсутнасцю акадэмічнай завершанасці яго адукацыі. Беларускае ма
стацтва не мела акадэмічнага ўзроўню, бо знаходзілася ў стане росту, а не 
дасканаласці. Наяўнасць такіх сацыяльна-культурных інстытутаў, як 
Акадэмія навук, Акадэмія мастацтваў магла забяспечыць толькі дзяржава, 
якой на той час не было.

Сярод ранніх шырока вядомых работ Я.Драздовіча вокладка да перша- 
га беларускага календара /1909/, вокладка да зборніка вершаў К.Буйло 
“Курганная кветка" /1914/. Пасля службы ў войску падчас l-й сусветнай 
вайны і рэвалюцыі мастак трапляе ў 1910 годзе ў насычанае падзеямі 
культурнее жыццё Мінска. Тут ён працуе ў Камісарыяце народнай асветы 
на пасадзе мастацкага рэдакгара беларускага літаратурнага аддзела, а 
таксама мастаком-дэкаратарам у “Беларускай хатцы” і Беларускім драма- 
тычным тэатры-1.

Найбольш цікавыя з твораў гэтага часу яго графіка. Альбом “Мінск" 
/19Т9-1920/, а таксама малюнкі-рэканструкцыі “Замак”, “Стажар”, 
“Сігнальная вежа" /1920/ вылучаюцца высокай ступенню адгірацаванасці 
натурнага матыву. Знешне творы выглядаюць даволі сціпла. Асоба 
майстра як бы застаецца па-за межамі вобраза. Пра празмерную 
канкрэтызацыю малюнкаў Драздовіча ўжо не аднойчы згадвалася даслед- 
чыкамі. Так малююць мастакі, якія не авалодалі яшчэ ўсімі сакрэтамі 
майстэрства, не пераадолелі інерцыю матэрыялу, не выйшлі з пад яго 
ўлады. Эвалюцыя да стварэння абагульняючых графічных лістоў другой 
паловы 20-х гадоў ідзе праз арнаменталізацыю малюнка і наданне пры- 
родНаму і архітэктурнаму вобразу містычных прыкмет жывой істоты. Ма
стак самастойна знаходзіць шляхі ўдасканалення, мінуючы акадэмічную 
штудыю форм. Дарэчы, гэтая сітуацыя даволі характэрная для часу 
мадэрну, калі мастак пачынае арыентавацца не на дакладнасць перадачы 
формы, а на яе прыкрасы, на прыгажосць штрыха, усяго аркуша. Пры 
гэтым аркушы з краявідамі Драздовіча не страчваюць глыбіні прасторы, не 
набываюць плоскаснасці. Мастак дазваляе сабе арнаменталізаваць толькі 
штрых, а форму пакідае рэалістычнай.

Дваццатыя гады адзначаны для Драздовіча захапленнем літаратурнай 
дзейнасцю. У 1921 годзе ён пачынае пісаць гістарычную аповесць 
“Гарадольская пушча”; якую, на жаль, не змог завяршыць. На думку А.Ліса 
[4,с.67], Драздовічу ўдалося апісанне побыту. Веданне жыцця простага 
народа праз уласны вопыт дае магчымасць стварыць пераканаўчыя кар- 
ціны старажытнага часу, архаіку якога трывала захоўвала вёска. Менавіта 
з пункта глёджання вяскоўцаў, эстэтыкі народнай культуры, вядзецца апо- 
вяд, ствараюцца персанажы, цікавыя не столькі сваім псіхалагізмам, колькі 
абагуленасцю, пастаянствам характарыстык. Вызначальнай рысай твор-

часці з’яўляецца паралельная праца мастака над ілюстрацыямі для апо- 
весці. Для інсітнага творцы заўсёды слова і выяўленчы вобраз дапаўняюць 
адзін аднаго, прычым наратыўнасць, апісальнасць пануюць як у аповядзе, 
так і ў выяве.

У 1930 годзе Язэп Драздовіч страчвае пасаду настаўніка і пасля трох 
гадоў беспрацоўя вяртаецца на Дзісеншчыну. На гэты час мастак губляе 
сувязі з коламі нацыянальнай інтэлігенцыі і пачынае працаваць выключна 
дзеля ўласнай патрэбы. Адсутнасць сацыяльнай запатрабаванасці, ізаля- 
ванасць ад асноўнага працэсу ў прафесійнай культуры выразна вылучае 
інсітную сутнасць яго творчасці. Прычым яна набывае выгляд тэарэтычна- 
пазнавальных канцэпцый, якія падсвядома перапрацоўваюцца ў сне і до- 
брасумленна занатоўваюцца ў літаратурнай і выяўленчай форме. Відавоч- 
на, што гэта дзейнасць з’яўляецца наіўнай формай ўцёкаў ад змрочнай 
рэчаіснасці, якая правакуе яго да перагляду светапоглядных пазіцый. Ён 
пераасэнсоўвае біблейскую міфалогію, гісторыю, астраномію, тэорыю эва- 
люцыі і абагульняе ўсё гэта ў вельмі прыгожую тэорыю-мару пра шмат- 
лікасць жыцця ў Сусвеце.

Стылёвыя рысы твораў на касмічную тэму таксама эклектычныя. Знеш- 
не яны маюць выгляд натурнай замалёўкі, пераканаўча-дакументальнай і 
служаць для практычных мэтаў ілюстрацыйнага доказу сапраўднасці яго 
летуценняў. Асобныя лісты нясуць містычнае адчуванне прасторы і нават 
набліжаюцца ў вобразе да вельмі сучасных твораў амаль фармальнага 
беспрадметнага зместу. Да прыкладу можна назваЦь графічны ліст 
“Дарога па дну расколіны" /1926/. Калі б не дэталёвая апрацоўка камянёў, 
то яго можна б было выдаваць за твор мадэрнізму.

Да цікавых выпадковасцей можна аднёсці І такое вынаходніцтва Драз- 
довіча, як наглядная дэманстрацыя руху планет з дапамогай коней. 
Падрабязнае апісанне яго ён дае ў сваёй запісной кніжцы. “Pyx кулі зямной 
вакол Сонца я характарызаваў для сваіх калегаў навязаным на вяроўку 
канём. Кол прывязі быў Сонцам, вяроўка — працягам, а конь — Зямлёй. 
Конь бег проста, а вяроўка, стрымліваючы яго на адбег і заварочвала яго ў 
круг навакол кола-Сонца. А месяц як жарабёнак, які бягучы разам з канём 
/ці то з кабылай/, то на адзін бок, то на другт бок перабягае каню дарогу, 
утвараючы не кругі, а фалістую-віхлястую сцежку слядоў’’ [5, с.94].

Сёння гэты артыстычны жэст можна класіфікаваць як перформанс, а 
для Драздовіча ён быў толькі асветніцтвам, здзейсненым з дапамогай ма
стацкага вобраза. Гэты прыклад яскрава сведчыць пра мастакоўскую пас- 
лядоўнасць Драздовіча. ён  усё падпарадкоўвае сваім творчым памкнен- 
ням і ўрэшце пачынае сцвярджаць іх сваімі паводзінамі. Пазбаўлены 
магчымасці працаваць як прафесійны мастак, ён абірае долю вандроўнага 
мастака. Яго жыццё ператвараецца ў міф, легенду, і ўжо адной сваёй не- 
парыўнасцю з творчасцю робіцца сімвалам мастацтва. Гэта вельмі на- 
гадвае служэнне свайму артыстычнаму міфу французскага інсітніка Анры 
Руссо і адначасова сведчыць пра інтуітыўнае пашырэнне Драздовічам 
мастацкіх сродкаў выказвання, пра дзіўнае прадчуванне ім шляхоў развіц- 
ця мастацтва ХХ-га стагоддзя. Неасэнсаванасць здольнасцей да якасна 
новага бачання, якія праявіліся адвольна, падкрэслівае належнасць Драз- 
довіча да інсітнай культуры, з яе патэнцыяльнай эўрыстычнасцю і стылё- 
вым эклектызмам.

Паралельна з касмічнымі творамі Драздовіч працуе ў жанры насценнага 
дывана. Адбываецца надзвычайны выпадак сумяшчальнасці асобы і ка-



лектыўнага мастацкага вопыту. Драздовіч вельмі ўдала ўваходзіць у на
родную культуру, не парушаючы законаў ідылічнай карцінкі, і адначасова 
цалкам захоўвае сваю вобразнасць і індывідуальнасць. Ён вельмі тактоўна 
пашырае выяўленчыя магчымасці дывановай кампазіцыі, уводзячы ў яе 
пейзаж, жанравыя і анімалістычныя элементы. Славутая Драздовічава 
застыласць нарэшце знаходзіць натуральнае сабе асяроддзе і ўмоўнасць. 
У дыванах відавочнай робіцца роднасць вобразаў мастака да знакавасці 
народнага мастацтва. Таму так лёгка спалучаецца гатычны замак і ба- 
нальныя лябёдкі, Ліс, мядзведзь, дзяўчына на дыванах такія ж статычна 
пазначаныя, як Скарына ці марсіянін на графічным лісце.

Маляванне дываноў не толькі прыносіла хлеб мастаку, а было яшчэ і 
формай асветніцкай дзейнасці. Патрэба асветніцтва выклікала да жыцця 
гістарычную серыю твораў Я.Драздовіча. Аднак тлумачыць іх толькі як 
ілюстрацыю да яго ведаў было б абмежаванасцю. Усе яны вельмі аўта- 
біяграфічныя. Такое ўражанне, што гэта таксама сны, прычым сны мастака 
пра самога сябе, пра разнастайную яго дзейнасць. Гэтае ўражанне ідзе ад 
ўмоўнасці вобразаў. У сне часта адчуваеш сябе ў ролі іншых асоб, 
асабліва калі іх лёс нагадвае тваю сітуацыю. Невыпадкова большасць яго 
герояў падобны адзін на аднаго. Калі параўнаць выявы кампазіцый 
“Космас” /1940/, “Песня Баяна” /1940/, “Успаміны аб Радзіме’’ /1944-1945/ з 
рысамі твораў аўтапартрэта “Трыглаў" /1943/, то можна ўпзўніцца, што 
мастак маляваў калі не сябе, то сваю душу, сваё ўнутранае адчуванне 
вобраза. Кампазіцыйныя рашэнні гэтых твораў вельмі блізкія: у цэнтры 
змяшчаецца выява, вакол яе сімволіка-алегарычныя дэталі абранай тэмы. 
Менавіта так будуюць свае кампазіцыі інсітныя творцы з ясна акрэсленым 
сімвалічным бачаннем свету.

Скарына на карцінах “У свет па навуку’’ /1944/ і “Са свету з навукай” 
/1944/ падобны больш на самаго мастака з яго бясконцымі блуканнямі па 
вясковых дарогах. Невялічкая кампазіцыя “Усяслаў у порубе” /19221 такса
ма нагадвае трывалую безвыходнасць лёсу творцы. Адначасова 
паўстаюць асацыяцыі з гістарычным лёсам беларускага народа, з яго 
трагічным неаднаразовым аднаўленнем І страчваннем сваёй дзяр- 
жаўнасці, уздымам да вяршынь сусветнай культуры і вяртаннем у стан 
стагнацыі. Прычым разумение гістарычнага лёсу свайго народа Драздовіч 
увасобіў з пазіцый сялянства. Бо так уявіць вобраз Скарыны можа толькі 
вясковец. Дзіўнае спалучэнне побытавага і сімвалічнага бачання свету 
дало ў выніку не столькі гістарычнае рашэнне, колькі нагадала жанр на
роднага падання пра гістарычнага героя.

Г эта даволі рэдкая з’ява, каб інсітны мастак выказаў у сваёй творчасці 
так добра акрэсленыя тэндэнцыі гістарычнай рэфлексіі, характэрнай 
больш для прафісійнага тыпу культуры. Творчасць аднаго мастака змяс- 
ціла ў сабе цэлы этап эвалюцыі нацыянальнай культуры: здзейсніла яе 
чарговы пераход ад калектыўнага рамяства да індывідуальнай творчасці, 
аднавіла гістарычную іканаграфію і наблізіла да праблем мастацкай прак- 
тыкі ХХ-га стагоддзя. Іншыя мастакі, якія на той час працавалі на Беларусі, 
атрымалі адукацыю па-за яе межамі і змушаны былі доўжыць мастацкую 
традыцыю сваіх школ. Пераадолець яе інерцыю, напоўніць сваю твор
часць вобразамі і тэмамі народа, які абудзіўся да гістарычнага існавання, 
абараніцца ад нацыянальнага нігілізму савецкага часу не было дадзена 
больш нікому. Драздовіч адзіны, хто па сваіх творчых памкненнях, сацы-

яльным статусе і адукацыі адпавядаў гістарычным працэсам на Беларусі. 
Яго асабісты вопыт быў тоесны вопыту народа.

Л І Т А Р А Т У Р А
1. Шмат В. Мастацкі сусвет Язэпа Драздовіча // Літаратура і мастацтва, 1979, 

8ліп.
2. ЛІс А. Шляхі і пошукі // Полымя, 1964, №3.
3. ТанкМ. Прадмова // Jllc А. Вечны вандроўнік. Мн., 1984.
4. ЛісА. Вечны вандроўнік. Мн., Юнацтва, 1984.
5. Драздовіч Я. Дзе мы і хто мы. Рукапіс. 1937-1938 гг. ЦНБ РБ імя Я.Коласа. 

Ф.2, воп.1, аддз.зах.10.

S  U М  М A  R  Y  
The research was based on the typological analysis. The studies were 

aimed at revealing the character o f correlation between folk naive professional 
feature in creative work o f the Belarusian artist Ya. Drazdovich, showing 
pecularities o f his image-bearing and plasbc vision. He was connected with the 
folk culture both by his origin and by his an esthetic trend. But the naive 
principle o f his style and narration is superimposed by the symbolism and 
modernism o f the 20-th centuny.

90


